ՀԻՄՆԱՎՈՐՈՒՄ
«ՀՀ կառավարության 2003 թվականի հունվարի 23-ի թիվ 175-Ն որոշման
մեջ փոփոխություններ և լրացումներ կատարելու մասին» ՀՀ կառավարության որոշման ընդունման 

1. Ընթացիկ իրավիճակը և իրավական ակտի ընդունման անհրաժեշտությունը.
[bookmark: _GoBack]ՀՀ կառավարության 2003 թվականի հունվարի 23-ի թիվ 175-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի նախապատրաստումը պայմանավորված է հատկապես ՀՀ ոստիկանության կրթահամալիրում ապագա ծառայողների ֆիզիկական պատրաստականության ստուգման արդյունավետությունը բարձրացնելու, այդ թվում՝ ցուցաբերած արդյունքները նոր մոտեցմամբ գնահատելու անհրաժեշտությամբ: Ներկայումս ՀՀ կառավարության 2003 թվականի հունվարի 23-ի թիվ 175-Ն որոշման հավելվածի N 2 աղյուսակով ոստիկանության արական սեռի ծառայողների համար նախատեսված ֆիզիկական վարժությունների տեսակներից է «3000 մետր վազքը»: Նախագծով առաջարկվում է նշված վարժությունը փոխարինել «1000 մետր վազք» վարժությունով: Առաջարկությունը հիմնավորվում է նրանով, որ արական սեռի դիմորդները կրթահամալիր են ընդունվում պարտադիր զինվորական ծառայությունից հետո, իսկ զինված ուժերում 1000 մետր վազքը ֆիզիկական պատրաստականության պարտադիր նորմատիվներից է համարվում: Այս իմաստով՝ ֆիզիկական պատրաստականության ստուգման նշված ձևի կիրառումը դիմորդների համար առավել նպատակահարմար է: 
ՀՀ ՊՆ բարձրագույն ռազմաուսումնական հաստատությունների, բժշկական համալսարանի ռազմաբժշկական ֆակուլտետի ընդունելության քննությունների համար ֆիզիկական վարժությունների նորմատիվների տեսակների, ինչպես նաև ՌԴ գերատեսչական ԲՈՒՀ-երի փորձի ուսումնասիրությունը համադրվել է ՀՀ ոստիկանության կրթահամալիրի քոլեջի  «Մարտական, ֆիզիկական և հատուկ տակտիկական պատրաստականության» ամբիոնի կողմից իրականացված վերլուծությունների հետ, ինչի արդյունքում եզրահանգում է կատարվել, որ ոստիկանության ապագա ծառայողի պատշաճ ֆիզիկական պատրաստականության ապահովման տեսանկյունից առավել արդյունավետ որակներ կարող են ձևավորվել հենց ստուգման առաջարկվող ձևով:
Նախագծով առաջարկվում է ստուգման ընթացքում ցուցաբերված բոլոր արդյունքների օբյեկտիվ պատկերը ստանալու համար ներդնել գնահատման 20 բալանոց համակարգ, ինչը բխում է ՀՀ կառավարության 2012 թվականի ապրիլի 26-ի  «Հայաստանի Հանրապետության պետական և ոչ պետական բարձրագույն ուսումնական հաստատություններ ընդունելության (ըստ բակալավրի կրթական ծրագրի) կարգը հաստատելու և Հայաստանի Հանրապետության կառավարության 2011 թվականի ապրիլի 28-ի N 686-Ն որոշումն ուժը կորցրած ճանաչելու մասին» թիվ 597-Ն որոշմամբ հավելվածի 88-րդ կետով և ՀՀ կրթության և գիտության նախարարի 2012 թվականի ապրիլի 5-ի «Հայաստանի Հանրապետության նախնական մասնագիտական (արհեստագործական) և միջին մասնագիտական կրթական ծրագրեր իրականացնող ուսումնական հաստատությունների ընդունելության կարգը հաստատելու մասին» N 254-Ն որոշման հավելվածի 39-րդ կետով սահմանված ընդհանուր պահանջից: 

2.Առաջարկվող կարգավորման բնույթը.
Նախագծով առաջարկվող կարգավորումները նպատակ ունեն բարձրացնել ոստիկանության հատկապես արական սեռի ծառայողների ֆիզիկական պատրաստա-կանության ստուգման ձևերի արդյունավետությունը, դրանք համապատասխանեցնել զինված ուժերում, ինչպես նաև գերատեսչական ԲՈՒՀ-երի ընդունելության ընթացքում կիրառվող նորմատիվների տեսակներին: Գնահատման նոր համակարգի ներդրումը իր հերթին նպատակ ունի ապահովել ֆիզիկական պատրաստականության ստուգման ընթացքում ցուցաբերված բոլոր արդյունքների օբյեկտիվ պատկերի ստացումը: 

3.Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ոստիկանության կրթահամալիրի կողմից: 


4. Ակնկալվող արդյունքը.
Նախագծի ընդունման արդյունքում կմեծանա ոստիկանության ծառայողների ֆիզիկական պատրաստականության ստուգման ձևերի արդյունավետությունը, իսկ ցուցաբերած արդյունքների գնահատման գործընթացը կհամապատասխանեցվի նախնական միջին և բարձրագույն մասնագիտական կրթական ծրագրեր իրականացնող ուսումնական հաստատությունների ընդունելությունների ընթացքում գնահատման ընդհանուր չափանիշներին:


                                                                                     ՀՀ  ՈՍՏԻԿԱՆՈՒԹՅՈՒՆ

